
					ఈ పుట అచ్చుదిద్దబడ్డది




	సీ.	
పదిప్రశ్నముల కైనఁ బ్రత్యుత్తరముఁ బొందఁ, జూచువీనుల కింపు రేఁచిపెట్ట

నిరువదిపొంచుల కెదిరించు నొకచూపు, కనుబండువకు సంచకరువు గాఁగ

ముప్పదికౌఁగిలింపులఁ గాంచుబిగి యెందుఁ, జోఁకుచోఁ గొనగోరు సోఁకఁ జేయ

నలునదిమనవులఁ గలయొక్కయొడఁబాటు, పారవశ్యమునకుఁ బరిసనముగ



	 







	గీ.	
నడ్డగింపును గాక సయ్యాట లేక, యంతరాళంబు లొకకొన్నియహము లహహ!

వేఱ యొకకొంతరుచి గొల్పె విభునిమదికిఁ, గిసలయాధరతో రహఃక్రీడనములు.

	సీ.	
నెమ్మోవి దాఁచెడి నెపమునఁ జెక్కులు, చుంబింప నెడ మిచ్చుసుదతినేర్పుఁ

గినిసి చెక్కులు దాఁచికొనియెడినెపమున, మోము మోమునఁ గూర్చుముదిత వరవు

వెడలెడితననీవి సవరించునెపమునఁ, గౌఁగిటీ కొచవించుకాంతతలఁపుఁ

గరములఁ జనుదోయిగప్పు నెపంబున, నీవిక సందిచ్చు నెలఁతమతముఁ



	 







	గీ.	
దొడిఁబడక గానఁ బడనీక యొడలు నులియు, నెపముమైఁ గౌఁగిటి కెదుర్చు నీరజాక్షి

యుపమయును భూమివల్లభునుల్లమునకుఁ, గ్రొత్తచవి గొల్పె మఱి వేఱె కొన్నినాళ్లు.

	ఉ.	
చేసినచోఁ బ్రతిక్రియలు సేయనెఱుంగమి మున్ను తోడుతోఁ

జేసినచేఁతకు న్మరలఁ జేయఁగ వేడుక సేసి యంతటన్

జేసినఁ జేయఁ జొచ్చెఁ జిఱుచెయ్వుల నంతట బ్రోడ యై తుదిన్

జేసెఁ బయోజనేత్ర పతి సేయకయున్ రతిఁజేయుచెయ్వులన్.

	సీ.	
ఈక్షింపఁగా నేర్చె నిఱ్ఱింకుఁజూపుల, మోవిఁ గూర్పఁగ నేర్చె మొలకనవ్వు

పొలయింపఁగా నేరెచి భూలతానటనంబు, విన నేర్చె నర్మోక్తి వీను లాని

యెదురొత్తఁగా నేర్చె నిఱియుఁగౌఁగిటియందు, మొగమెత్తఁగా నేర్చె మోవిఁగమున

గర మెత్తి యీ నేర్చెఁ గర్పూరవీటిక, నలరింపఁగా నేర్చె నంఘ్రు లెత్తి



	 







	గీ.	
నేర్చె గరువింప మెచ్చింప నేర్చె నేర్చె, మొగము గనుపట్టి యలకమై మ్రొక్కు గొనఁగ

జెలువ పతిచేతిరతికళాశిక్షణమునఁ, బంచబంగాళముగ లజ్జఁ బాఱఁదోలి.

	వ.	
ఇట్లు క్రమక్రమప్రవర్ధమానంబు లగు ప్రణయంబులచందంబునం బ్రోడతనంబులఁ సమ

ప్రవృత్తంబులై.

	సీ.	
మెఱఁగి కన్గొనుచోట మొఱుఁగుపై మతి దప్పి, పోక యొండొరుల నాపోక చూచి

సిగ్గునఁ బలుకుచో సిగ్గుపై మతి దప్పి, యిచ్చ నొండొరులతో ముచ్చటాడి

నెపమునఁ బొంకుచో నెపముపై మతి దప్పి, కాంక్ష నొండొరు బిగ్గఁ గౌఁగిలించి

తాలిమి నెఱపుచోఁ దాల్మిపై మతి దప్పి, కాయ్వుమై నొండొరుఁ గడవఁ గరఁగి



	 







	గీ.	
గుట్టు చెల్లింపలేక లోగుట్టువడని, తమమతులకూర్మి నివ్వెఱతమక గదుర

బూవిలుతుచేతిచిత్రంపుబొమ్మ లగుచు, దంపతులు సల్పి రంగజస్వైరవిధులు.

"https://te.wikisource.org/w/index.php?title=పుట:కవికర్ణరసాయనము.pdf/77&oldid=399074" నుండి వెలికితీశారు

		 ఈ పేజీలో చివరి మార్పు 16 సెప్టెంబరు 2022న 00:53కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

